
Abstrak

Kajian ini bertujuan membuktikan bentuk-bentuk akal budi Melayu
dalam enam filem Malaysia dan Indonesia iaitu Antara Dua Darjat
(1960), Musang Berjanggut (1959), Matinya Seorang Patriot (1984),
Tjut Nyak Dhien (1988), Daun di atas Bantal (1998) dan Perempuan
Berkalung Sorban (2001). Kaedah analisis kandungan berdasarkan
Teori Andre Bazin digunakan untuk membuktikan bentuk-bentuk akal
budi Melayu yang merangkumi aspek keagamaan, moral, perundangan,
aspek sains dan teknologi serta kesihatan. Elemen-elemen ini
merupakan realiti yang ditransformasi ke filem melalui pembinaan
struktur dramatik bagi mewujudkan cerita secara visual. Konsep ini
bertentangan dengan teori oleh Bazin bahawa sesebuah filem
merupakan pemindahan realiti ke visual tanpa props, struktur dramatik,
plot, wira dan wirawati serta tiada latar. Oleh itu, kajian terhadap enam
filem ini juga bertujuan menilai kembali kedudukan Teori Bazin dalam
konteks kajian terhadap konsep realiti dalam filem-filem Malaysia dan
Indonesia. Wacana-wacana akal budi Melayu dalam enam filem ini
sebaliknya dibina melalui pembentuk struktur dramatik, props, plot,
latar dan kewujudan wira dan wirawati.

Abstract

The study aim to prove the forms of Malays wisdom in six
Malaysian and Indonesian films, that are Antara Dua Darjat (1960),
Musang Berjanggut (1959), Matinya Seorang Patriot (1984), Tjut Nyak
Dhien (1988), Daun di atas Bantal (1998 ) and Perempuan Berkalung
Sorban (2001). The content analysis method based on Andre Bazin's
Theory that used to prove the forms of the Malay wisdom which
includes religious, moral, laws, science and technological aspects and
health. These elements are transformed into movies through the
construction of dramatic structures to visually create stories. This
concept is contrary to theory by Bazin that a film is a reality transfer to
visual without props, dramatic structure, plot, heroes and heroines and
also without setting. Therefore, the study of these six films also aims to
re-evaluate Bazin's Theory in the context of the study of the concept of
reality in Malaysian and Indonesian films. This is because the discours-
es of Malay wisdom in these six films are instead built through the
creation of dramatic structures, props, plots, backgrounds and the
existence of heroes and heroines.

Pendahuluan

Filem merupakan karya yang secara umumnya memuatkan
cerita mengenai manusia yang dicipta untuk manusia dengan
merangkumi banyak aspek kehidupan manusia yang diterapkan,
termasuk unsur terpenting iaitu akal budi (wisdom). Unsur ini amat
ketara dalam filem Malaysia dan Indonesia, arahan P. Ramlee, Rahim
Razali, Eros Djarot, Garin Nugroho dan Hanung Bramantyo.

Kajian terhadap kepengarahan dan kedudukan filem-filem oleh
tokoh-tokoh ini, menjurus ke arah pemahaman dalam aspek falsafah,
kebudayaan dan nilai-nilai tertentu yang dikaitkan dengan kemanusiaan
dan sebagainya. Antara Dua Darjat (1960), Musang Berjanggut
(1959), Matinya Seorang Patriot (1984), Tjut Nyak Dhien (1988),
Daun di atas Bantal (1998) dan Perempuan Berkalung Sorban (2001)
mengandungi unsur akal budi.

Adakah keenam-enam buah filem ini menepati Teori Andre Bazin
yang melihat sesebuah filem sebagai sebuah realiti kehidupan
masyarakat? Pada sisi lain, analisis pada aspek bentuk, gaya dan
pendekatan akal budi yang diketengahkan dapat memperlihatkan
kelemahan-kelemahan Teori Bazin tersebut dalam memperkatakan
filem-filem serantau.

Konsep Akal Budi Melayu

Tenas Effendi (2004) dan Hashim Musa (2008:7) telah
membahagikan teras hati budi Melayu kepada 26 jenis iaitu suatu
rumusan paling banyak dan paling panjang berhubung persoalan akal
budi Melayu. Ia merangkumi hidup berteraskan Islam, diikuti
pendidikan yang membentuk manusia ilmuan dan beradab.

Akal budi juga melibatkan nilai kerja yang positif dan seketurunan
menjangkau ke akhirat, taat kepada ibu bapa, setia kepada ketua yang
adil, budi pekerti halus, muafakat, hormat-menghormati, sederhana
dalam kelakuan, bermaruah, sedar diri, membela kebenaran, berbudi,

saling memaafi dan pemurah.




Selain itu, ia melibatkan kasih sayang, hidup biasa, rela
berkorban, berdikari, menghargai hak milik, jujur serta ikhlas,
optimistik, keterbukaan, amanah, menghormati waktu, dan mensyukuri
nikmat Allah swt. Abdul Halim Ali (2009) menyatakan bahawa makna
akal budi yang dipetiknya daripada kamus susunan Abdullah Hussain
(1966) ialah fikiran yang sihat dan diperluas pula maknanya menjadi
berfikiran tinggi yang bijaksana dan sihat.

Za’ba (2002) pula mentakrifkan akal budi sebagai sesuatu
yang bermakna muslihat dan enam simpulan bahasa berdasarkan kata
akal iaitu akal bengkok, akal kancil, hidup berakal mati berhantu,
makan diakal, masuk diakal dan membuat akal.

Akal budi dicerminkan menerusi bahasa dan budaya yang
kemunasabahannya ada ungkapan tahu berbahasa yang bererti manusia
memahami ketika menggunakan bahasa di tempat yang betul dan
melalui komunikasi, diketahuilah sikap serta pemikirannya.

Hashimah Jalaluddin (2015) turut menyimpulkan bahawa
tergambar kepintaran dan kefahaman masyarakat Melayu
menghubungkaitkan sifat-sifat yang ada pada tumbuhan dan
mengolahnya untuk pembentukan peribahasa. Kebijaksanaan akal budi
Melayu ditambah dan dititikberatkan dengan unsur kesopanan hingga

menjadikan manusia Melayu memilih untuk berkias ketika meluahkan
hasrat.

Menurut Lim Kim Hui dalam kajiannya Budi as the Malay
mind, wujud perkaitan antara akal, bicara, daya, bahasa (pekerti), hati
dan budi yang bermaksud, nilai intelek manusia Melayu diserlahkan
menerusi tindakan kemunasabahan yang dirasakan dan difikirkan betul
yang tindakan itu diyakini terhasil daripada fikiran yang sihat.

Za’ba (2002) pula mentakrifkan akal budi sebagai sesuatu yang
bermakna muslihat dan enam simpulan bahasa berdasarkan kata akal

iaitu akal bengkok, akal kancil, hidup berakal mati berhantu, makan
diakal, masuk diakal dan membuat akal.

Akal budi dicerminkan menerusi bahasa dan budaya yang
kemunasabahannya ada ungkapan tahu berbahasa yang bererti manusia
memahami ketika menggunakan bahasa di tempat yang betul dan
melalui komunikasi, diketahuilah sikap serta pemikirannya.

Akal budi Melayu yang ada dalam mantera pula merujuk kepada
bahasa dianggap paparan tingkah laku dan jiwa penutur yang
seterusnya menggambarkan akal budi penutur bahasa berkenaan
mencakupi unsur tersurat serta tersirat. (Hawa Mahfuzah dan Zulkifley,
2015).

Shamsuddin Othman (2015) menyatakan bahawa akal budi Melayu
merujuk kepada bangsa yang sedang melalui proses pemerkasaan
sebagaimana yang tercatat dalam karya sastera klasik dan moden.
Beliau memetik huraian Yusof Othman (1999) yang menyatakan
bahawa sifat daripada rasa kemanusiaan tinggi, lahirlah unsur budi
daripada akal dan kebijaksanaan yang dianggap sebagai jasa.

Penerapan elemen-elemen akal budi dalam filem-filem Melayu di
Malaysia, bukanlah sesuau yang baru. Pasca perang Perang Dunia
Kedua (1941-1945), dapat dianggap sebagai titik mula perkembangan
filem sebagai penyataan akal budi bentuk-bentuk kritikan sosial seperti
yang dihasilkan oleh P.Ramlee.

Antaranya melalui filem Ibu Mertuaku (1962), Pendekar Bujang
Lapok (1959), Penarek Becha (1955), Sargeant Hasan (1958) dan Ali
Baba dan 40 Penyamun (1961). Awal dekad 1990-an, elemen
sosiobudaya dan politik mendapat perhatian pengarah cendekiawan
seni seperti Rahim Razali, Adman Salleh dan Uwei Haji Saari yang
intim dengan seni perfileman Barat, sementelahan dididik di negara
Inggeris (Badrul Redzuan & Faridah Ibrahim, 2011).



Hassan Abd.Muthalib turut menghasilkan kajian bertajuk
“Pemaparan Elemen Moraliti dan Spiritual melalui Film Design dalam
Filem Pendekar Bujang Lapok Arahan P.Ramlee” dan merumuskan
bahawa P.Ramlee tiada saingan dalam kalangan bangsanya dalam

bidang kepakaran menggunakan filem sebagai saluran pendidikan.
(Hassan Abd. Muthalib, 2013).

Andre Bazin dan Konsep Realiti Filem

Andre Bazin (1918-1958), merupakan seorang ahli falsafah
yang banyak mengemukakan pendapat tentang filem yang diterbitkan
di Eropah. Idea Bazin yang sangat ketara adalah hubungan realiti dalam
kehidupan masyarakat dengan filem. Filem disifatkannya sebagai
ciptaan manusia yang mengandungi isi berupa realiti yang dirakamkan
ke dalam bentuk seni plastik (plastic arts).

Pendapat Bazin mengenai filem dinyatakannya dalam bentuk
25 buah esei yang dikumpulkan dalam bentuk buku, iaitu What is
Cinema Volume 1 & 2 terjemahan dalam bahasa Inggeris oleh Hugh
Gray (1967). Kajian ini merujuk pendapatnya dalam buku ini dan
pendapat para pengkaji lain, 1aitu pengarang Kata Penghantar buku
What is Cinema Volume 1 & 2, Jean Renoir (Volume 1), Franfois
Truffaut (Volume 2) yang diterjemahkan oleh Hugh Gray.

Pengkaji-pengkaji seperti Donato Totaro dan Timothy Benard
dan Franfois Truffaut yang menulis pendahuluan buku What is Cinema
Volume 2, cetakan pertama edisi baru 1972, menyatakan bahawa beliau
ialah anak angkat Andre Bazin (1918-1958).

Pendapat Bazin mengenai teori filem menjadi penting dalam
kalangan pengkaji filem di Eropah. Timothy Barnard malah ia bermula
daripada dua individu penting yang awal merasakan kepentingan nilai
idea itu iaitu pengarang kata pengantar buku karangan Andre Bazin
yang diterjemah dalam bahasa Inggeris daripada bahasa Perancis, iaitu
Jean Renoir (1967), dan penterjemah, Hugh Gray (1967).



Donato Totaro (2003) yang merumuskan pendapat Bazin mengenal
filem berasaskan buku What is Cinema? Volume 1 kepada tujuh aspek:

“1) The photographic image is “a kind of decal or transfer;”
2) “The photographic image is the object itself, the object
freed from the conditions of time and space that govern it”;
3) Photography embalms time;

4) “The photograph as such and the object in itself share a
common being, after the fashion or a fingerprint;”

5) In no sense is it the image of an object or persons, more
correctly it is its tracing’;

6) “The photograph proceeds...to the taking of a veritable
luminous impression in light — to a mold. As such it carries
with it more than mere resemblance, namely a kind of
identity... ",

7) "The cinema...makes an imprint of the duration of the
object.”

Totaro menyatakan Bazin merupakan pengkritik filem, ahli
falsafah, ahli teori dan humanis yang mengarang siri esei antara tahun
1944 hingga 1958, sebelum meninggal dunia pada usia 40 tahun.
Esei-esei penting Bazin diantologikan dalam empat edisi berjudul
Qu’est-ce que le cinema?. la diterjemahkan ke bahasa Inggeris oleh
Hugh Gray bertajuk What is Cinema? Yang diterbitkan dalam dua edisi.

Menurut beliau, Bazin melihat sinema sebagai fenomena
idealistik iaitu berkaitan teknik dan ia berada di atas tahap lebih tinggi
daripada lukisan. Bazin menganggap keseluruhan filem merupakan
refleksi psikologi kemanusiaan dan termasuk etika, hingga mencapai
realisme sebenar. Bazin percaya kepada filem mengandungi unsur

natural.

Bazin menyatakan bahawa fotografik dalam sesebuah filem
bermaksud suatu pindahan realiti kehidupan manusia ke dalam bentuk
suatu ciptaan menerusi rakaman audio dan visual. Ciptaan itu berupa
suatu bahan yang bebas daripada persoalan masa dan ruang, namun
begitu, durasi masih ada. Rakaman berupa perkara biasa dan menjadi

suatu ciptaan seseorang.



A.R.Duckworth (2009) pula berpendapat pandangan-pandangan Bazin
tersebut sebagai:

“Bazin asserted in ‘Ontology of the Photographic Image that,
at its purest and most organic, photography and cinema is
realist in aesthetic.The innate motivation behind cinema and
therefore also the best style, is realism.”

Bazin mula menghasilkan tulisan-tulisan berkaitan filem sejak
1943 dan turut menjadi salah seorang pengasas majalah filem, Cahieurs
du Cinema pada 1951 bersama-sama Jacques Doniol-Volcroze dan
Joseph-Marie Lo Duca. Karya Bazin menjadi edisi tunggal yang
diterjemahkan dalam pelbagai bahasa.

Berdasarkan pemikiran Bazin, terdapat tujuh terma mengenai
filem iaitu pertamanya, fotografik bersifat pemindahan dan kedua
merupakan imej fotografik berupa objek yang bebas daripada faktor
masa dan ruang. Ketiga ialah fotografi mewujudkan masa manakala
keempat, fotografik bersifat umum sekalipun sesudah dihasilkan.

Aspek kelima yang ditekankan oleh Bazin ialah filem
merupakan imej objek atau manusia dan keenam, fotografik bersifat
ketengahkan cahaya yang memenuhi sesuatu bekas, dan ketujuh,
sinema mewujudkan jejak pergerakan masa.

Realiti dalam Filem Malaysia dan Indonesia

Menurut Bazin (1967), filem dihasilkan oleh manusia untuk manusia.
Sama ada kategori dokumentari mahupun fiksyen, unsur realiti dalam
kehidupan manusia tetap ada, jelas dan berupa rakaman. Menurutnya,
filem berupa penyalinan realiti, karya dokumentari pastinya bersifat
pengekalan pendapat dan perilaku-perilaku manusia, peristiwa dan
elemen-elemen psikologi yang ada pada realiti.

Kebenaran dan realiti, menurut Bazin harus dijelmakan dalam filem
secara menyeluruh. Ia bermakna sesebuah filem merupakan salinan
sesebuah realiti di luar filem ke dalam bentuk visual tanpa ada

pembinaan props, struktur dramatik, watak hero dan heroin serta latar
baharu di dalam filem.



Secara umum, realiti menjadi inti kepada kesemua cerita dalam
enam filem tersebut. Antaranya filem Tjut Nya’ Dhien arahan Eros
Djarot. Dalam perjalanan sejarah Indonesia, khususnya Aceh, Tjut Nya’
Dhien merupakan pejuang kemerdekaan dari daerah tersebut yang
menentang penjajah Belanda pada abad yang ke-19. Peperangan di
Aceh merupakan perang paling lama yang dihadapi penjajah Belanda
berbanding sejarah penjajahannya di daerah-daerah lain di Indonesia.

Filem Daun di atas Bantal pula merupakan rakaman realiti
kehidupan masyarakat di kota Malioboro, Jawa, yang difokuskan
kepada tiga orang kanak-kanak jalanan iaitu Kancil, Heru dan Sugeng.
Tiada skrip khusus yang digunakan oleh pelakon Christine Hakim yang
memegang watak Asih untuk berperanan sebagai seorang daripada
masyarakat Malioboro, bertindak sebagai ibu angkat tiga orang
kanak-kanak berkenaan.

Musang Berjanggut juga memiliki kaitan dengan realiti
kehidupan manusia iaitu budaya Melayu era feudalisme. Begitu juga
dengan Matinya Seorang Patriot yang berkait rapat dengan dunia
masyarakat dan gambaran kehidupan orang Melayu di Kuala Lumpur
dekad 1980-an.

Rahim Razali sebagai pengarah filem tersebut, memaparkan
realiti pemikiran orang Melayu kontemporari yang diadunkan dalam
sebuah cerita pembunuhan dan pembalasan. Begitu juga filem
Perempuan Berkalung Sorban juga memaparkan realiti kehidupan
wanita Jawa di pesantren yang terpaksa berhadapan dengan hegemoni
lelaki dan konsep patriarki.

Wujud pertembungan antara matriarki dan patriarki dalam
tradisi pesantren di Jawa akibat adanya peraturan-peraturan yang
berdasarkan penafsiran sempit terhadap agama Islam. Isu yang hampir
sama diperlihatkan dalam filem Antara Dua Darjat mengangkat isu-isu
pertentangan dua kelompok manusia Melayu feudal dan rakyat biasa.

Keenam-enam filem Malaysia dan Indonesia secara umum
memaparkan satu realiti yang difiksyenkan, seperti yang digariskan
oleh Andre Bazin sebagai satu transformasi dari realiti ke filem hingga
segenap aspek diketengahkan sama ada yang bersifat fizikal mahupun

mental.







